2-сабақ

«Сырым Датұлы бастаған ұлт-азаттық қозғалыс»   тақырыбына
әдістемелік нұсқаулық (2-сабақ)

Оқу мақсаты: 7.3.1.5 – халықтың отаршылдыққа қарсы ұлт-азаттық күресінің себеп-салдарын анықтау
Бағалау критерийі:
Сыни ойлау мен талдау-  Сырым Датұлы бастаған көтерілістің барысы мен нәтижесін  талдайды
Бағалау- Сырым Датұлы бастаған  Кіші жүз қазақтары көтерілісінің нәтижесін қорытып, тарихи маңызына  баға береді
Тарихи концепт: себеп-салдар

Зерттеу сұрағы:
Сырым Датұлы Кіші жүз қазақтарының қандай құқықтарын қорғауды көздеді?
   «Сырым Датұлы бастаған ұлт-азаттық қозғалыс» тақырыбындағы сабақ «себеп-салдар» консептісі негізінде құрылған. Оқушыларды осы сабақта басты зерттелетін мәселеге ойларын шоғырландырудан бұрын, өткен материалды еске түсіріп, пысықтап алуға назар аударылады. «Отаршылдық саясатқа қарсы көтеріліс алғаш рет қай аймақта болды?», «Көтеріліс басшысы кім?», «Көтеріліс қай жылдары болды?», «Көтеріліс себептері қандай?», «Көтерілістің қозғаушы күштері кімдер?» деген сұрақтар қойылып, жауабы алынады.
  Берілген жауаптардан кейін, бүгінгі өтетін тақырып алдыңғы сабақ тақырыбының жалғасы екендігі ескертіледі. Енді бүгінгі сабақта Сырым Датұлы бастаған көтерілістің барысы мен нәтижесі зерттелетіні туралы айтылады. Онан соң сабақ  тақырыбы мен оқу мақсаттары пысықталып, бағалау критерийлері таныстырылады. Осы тұста мұғалім әр тапсырмаға сәйкес бағалау критерийлерін дайындап, оны оқушылар назарына ұсынуды ұмытпаған жөн. Сонымен қатар мұғалім сабақ барысында оқушыларды тарихи концепті негізінде құрылған тапсырмаларды орындатуға, зерттеу сұрағының жауабын алуға жетелеп бағыттап отырғаны дұрыс. 
Зерттеу тапсырмасы екі қадамнан тұрады. 1-қадам бейнематериалмен жұмыс ұйымдастырылады. Оқушыларға алдын-ала тапсырма шартын (бейнематериалды тыңдау, тыңдай отырып талдау сұрағының жауабын табу,  өзара талқылау, жұмыс нәтижесін жариялау жұмыстарынан тұратындығын)  ескерткен жөн. Сонан соң көтеріліске қатысты талдау сұрақтары ұсынылады. Зерттеу жұмысының 2-қадамында топтарға Кіші жүздегі Сырым Датұлы бастаған көтеріліс  туралы мәтін таратылады.  Топтық жұмыста алдымен жұптық жұмыс жүзеге асады. Жұптасқан оқушылар ақпаратты оқып, мазмұнын талқылап, зерттеу жүргізеді. Ақпаратты жинақтап, зерделеу үшін «ақпараттық органайзер» парағын ұсынған тиімді. Жұптардың мәтінмен жұмысы аяқталып болғаннан кейін, өз ақпараттарымен топ ішінде талқылау жүргізіеді. Зерттеу нәтижесі анықталғаннан кейін, әр топ өз жұмыстарын сынып алдында жариялайды. Зерттеу жұмысының  2- қадамында оқушылардың оқу жетістігі  кері байланыс арқылы жүзеге асатын болады.  Кері байланыс нақты болуы үшін әр тапсырмаға дескриптор ұсынылған.
           Сабақтың соңында оқушыларға зерттеу сұрағы: «Сырым Датұлы Кіші жүз қазақтарының қандай құқықтарын қорғауды көздеді?» сұрағы қойылып, сыныпта жалпы талқылауды ұйымдастырыңыз. Енді бүкіл сынып алдындағы міндет –ортақ шешімге келу. Сырым көтерілісінің барысы мен нәтижесін  қорытынды жасау үшін тапсырма беріледі. Тапсырма арқылы әрбір топ көтерілістің негізгі деген нәтижесін тұжырымдауы қажет.
       Сөйтіп, Сырым көтерілісінің нәтижелерін қорытынды жасау үшін оқушыларға төмендегідей тапсырма ұсынылатын болады. Оқушылар көтеріліс нәтижелерін  қысқа мерзімді, орта мерзімді, ұзақ мерзімді деп бөліп көрсетулері тиіс. Әрбір топ көтерілістің негізгі деген нәтижесін тұжырымдап, көтерілістің тарихи маңызы түйіндейді. Кері байланыс мұғалімнің бағалауымен жүзеге асады.
[bookmark: _GoBack]     Жоғарыда көрсеткендей әр орындалған тапсырмалардан кейін оқушылардың оқу жетістігіне міндетті түрде кері байланыс беруге көңіл бөліңіз. Кері байланыс әр тапсырмаға  ұсынылған дескриптор негізінде  (Мәселен, бұл сабақта-« топтардың бір-біріне», «мұғалімнің топтарға» беруі)  беріледі.
    Сабақтың соңы  оқушылардың бүгінгі сабақ бойынша өзінің оқу жетістігін бағалау үшін рефлексия беруімен аяқталады. Бұл -өз кезегінде мұғалімнің келесі сабақты дұрыс жоспарлауына мүмкіндік туғызады.

